
■ GRISCHUN 

La Pro Raetia 
cun in vast 

spectrum d'activitads
■ (anr) La Pro Raetia è ina associa-
ziun che s'engascha per ils interess
dal Grischun. Ella tgira in grond
spectrum d'activitads. Sia lavur vegn
appreziada fitg, ma è pil pli strusch en-
conuschenta. Generalmain vegn ella
considerada sco l'uniun da tetg da las
associaziuns ed organisaziuns grischu-
nas en la Bassa. Ella sa stenta zunt per
rinforzar ils contacts cun questas.

Divers champs d'acziun
La centrala da la Pro Raetia sa chatta
dapi 1998 a Cuira e vegn tgamunada
da Reto Fetz ch'è era il responsabel per
ils mediums. Las emprimas experien-
tschas fatgas èn bunas. En tut ha la Pro
Raetia pli che 1'000 commembers: Sin-
guls, firmas, vischnancas, uniuns gri-
schunas e commembers collectivs.
Questa cifra stagnescha dentant. Si'ac-
tivitad principala publica è – ultra da la
radunanza annuala da commembers –
era la dieta champestra che ha lieu
mintgamai en il Grischun. L'onn passà
è questa stada a Cazas. Ella è sa fa-
tschentada intensivamain cun dumon-
das da l'architectura grischuna actuala
che chatta bler interess era ordaifer noss
chantun.

Ina stretga collavuraziun è era sa
dada vers diversas organisaziuns: Cun
la Fundaziun grischuna per lavuratoris
e chasas d'impedids, cun la centrala da
l'uniun per la perscrutaziun dal Gri-
schun, cun la «Pro Lej da Segl», la chasa
da cultura dal Partenz a Grüsch e
l'uniun per il spazi cultural Viamala.

La Pro Vrin ha d'engraziar bler a la
Pro Raetia. 1998 è questa fundaziun
vegnida distinguida cun il Premi Wak-
ker per il mantegniment exemplaric da
la substanza da construcziun dal vitg.
Entschavì ha tut tar la Pro Raetia che
ha eregì a chaschun da la dieta champe-
stra 1976 a Trun la Fundaziun Pro
Vrin. Gronds merits per questa distinc-
ziun ha era l'architect da Vrin: Gion
Antoni Caminada.

En il decurs da 1998 è vegnì fundà a
Vrin ina societad per construir ina
chasa da maz ed ina mazlaria. La finan-
ziaziun è segirada. Questas stentas sa
pajan. Dapi 1990 crescha il dumber da
la populaziun da questa vischnanca
lumneziana plaunsieu. Sustegnì ha la
Pro Raetia l'onn passà era il Forum
d'economia dal Grischun sin divers
champs cun l'intenziun da meglierar la
situaziun economica.

Ils commembers 
sa radunan en curt a Sargans

Sin invit da la suprastanza centrala da la
Pro Raetia e da l'Uniun Romontscha
da Sargans e conturn ha la radunanza
da commembers da la Pro Raetia lieu
quest onn ils 10 d'avrigl el chastè da
Sargans. Beneventads vegnan els dal
Chor mixt romontsch da Sargans sut la
direcziun d'Eugen Casanova. Suenter ils
pleds dal president communal, Hans
Willi, e dal parsura da l'Uniun romon-
tscha da Sargans, Venanzi Casanova,
vegnan las tractandas statutaricas deli-
beradas. Da tscherner èsi in nov presi-
dent central, cunquai che Andreas Mel-
chior ha demissiunà. Sco nov parsura
vegn Andreas von Sprecher, vischin da
Maiavilla ed advocat a Turitg, proponì.
– La dieta champestra da la Pro Raetia
da quest onn e deditgada al tema:
«Giuventetgna». Questa occurrenza
vegn arranschada ils 25/26 da settem-
ber a Cuira.

Cuors e concept d’informaziun el center
dallas activitads dils pescadurs grischuns

Igl emprem cuors cantunal per pescadurs novs e giuvens ei staus in success cumplein
■ (hh) L’Uniun da pescadurs gri-
schuna ha fatg igl onn vargau diffe-
rentas novaziuns e midadas. Las
impurtontas pertuccan l’introducziun
d’in cuors cantunal per pescadurs
novs e giuvens sco era l’informaziun,
la quala vegn procurada da niev en-
tras «Catschadur grischun». En vesta
alla radunonza da delegai cantunala che
ha liug sonda, ils 10 d’avrel 1999 a
Bondo en Val Bergaglia, ha la supra-
stonza cantunala dall’Uniun da pesca-
durs grischuna publicau ils rapports an-
nuals. Quels dattan ina survesta dil cur-
riu e passau el decuors digl onn vargau.

Moviment sin differents secturs
Sco quei ch’il president cantunal Felix
Domeni (Trin) scriva en siu rapport an-
nual, hagi la decisiun dalla suprastonza
d’introducir in cuors cantunal per pe-
scadurs novs e giuvens procurau per da-
bia moviment. 50 participonts, denter
quels legreivlamein era treis dunnas, ein
separticipai als quater mezs dis da cuors
a Tusaun, Glion, S. Murezi e Susch. La
finamira principala ei stada d’instruir ils
novizs els fatgs da pesca ed en special el
senn da responsabladad enviers las auas,
las creatiras ed igl ambient en general.
Nov participonts han nezegiau la ca-
schun d’absolver il brevet da pesca sviz-
zer.

Ina midada e migliur essenziala ei
reussida alla suprastonza cantunala ari-
sguard l’informaziun. Suenter che l’em-
prova d’edir sez ina periodica ha fatg
naufragi igl onn 1985, eis ei ussa reussiu
d’anflar ina cunvegnientscha cun la
Uniun cantunala dils catschadurs da pa-
tenta dil Grischun. Dapi entgin temps

vegnan las informaziuns dalla uniun da
pescadurs publicadas el «Catschadur
grischun» che cumpara meinsilmein.
Cheutras san ils pescadurs vegnir orien-
tai cuntinuadamein davart las activitads
dalla suprastonza, dall’uniun cantunala
e dallas secziuns. La soluziun ei ideala,
essend ch’ils catschadurs e pescadurs ein
ligiai stretgamein in cun l’auter en lur
far e demanar. Gestamein en in temps
cura ch’ei vegn dau novs accents al
schurmetg digl ambient, eis ei necessari
d’informar e procurar per la pusseivla-
dad da brattar meinis.

La scala da pèschs a Domat
vegn baghegiada uonn

Dabia da discuorer ha l’intenziun dil
cantun da schar pescar giuvenils naven
da 12 onns dau. La suprastonza cantu-
nala ha lantschau ina retscherca en quei
connex. Las rispostas dils commembers
ein fetg differentas e semovan naven
dall’acceptanza entochen alla sceptica.
Quella damonda vegn dilucidada el rom
dalla revisiun dalla lescha da pesca can-
tunala ch’ei sin rucca.

Menziun speciala fa Felix Domeni
era dil project per la scala da pèschs a

Domat. Essend che las lavurs da planisa-
ziun ein seretardadas, vegn la realisaziun
definitiva instradada «pér» el decuors
d’uonn. 

Il quen dall’Uniun da pescadurs gri-
schuna per 1998 siara cun entradas da
43 500 francs ed expensas da 44 000
francs. Aschia seresulta in surpli d’ex-
pensas da biebein 500 francs. Contribu-
ziuns ord il fondo da stadivas ein ve-
gnidas surdadas allas uniuns da pesca-
durs Tusaun e contuorn (4500.–), Arosa
(2200.–), Schmitten (1000.–) e Part sut
dalla Portenza (300.–).

Cur che «Rumpelstilz» va cun il velo tras il guaud
Sport da trend en il guaud: Quant stress cumporta in spazi vital?

■ Tuts profiteschan dal guaud. El fur-
nescha lenna, el protegia da lavinas e
bovas e porscha spazis libers irrem-
plazabels per la recreaziun. Il guaud è
er in‘arena ideala per la activitads
sportivas dal temp liber. A quest
aspect è deditgà ils 21 da mars il di
internaziunal dal guaud da quest onn.
Il tema sa cloma: «Guaud e sport».
In’istorgia betg dal tut inventada: Il
viandant sa vilenta pervia dal curridur; il
tschierv ha tema dal parasgulader; il
rimnader da bulieus sa grittenta da la
curridra da cursas d’orientaziun; il selvi-
cultur blastemma sur dal ciclist che va
cun ses velo da muntogna sco in paliet
gu da la stretga senda da guaud, na po
betg pli guntgir e stenda uss sia membra
dulenta sin il viertgel dal motor dal
vehichel forestal.

I daventa stretg en il guaud
Il guaud daventa adina dapli ina gronda
arena da sport multifara – quai sa cha-
pescha senza ch’ins avess da pajar en-
trada, perquai ch’ils proprietaris da
guaud il mettan a disposiziun gratuita-
main. Il selvicultur ha – malgrà las cifras
savens cotschnas dals manaschis foretals
– l’incumbensa betg simpla da tgirar il
guaud e da’l render accessibel tant a
famiglias che van a spass cun la charro-
tscha d’uffants sco era a viandants che
tschertgan la libertad, la natira e las
aventuras.

Per exempel:
Il velo da muntogna

Grazia al boom dal velo da muntogna
hai dà durant ils davos onns in grond
augment da ciclists. Quai n’ha betg su-
lettmain consequenzas positivas en il

senn da pli paucas svapurs ed ina moda
da sa mover pli sauna. Cun il velo da
muntogna po il ciclist sa distatgar da la
rait da vias ed entrar territoris ch’eran
avant accessibels sulettamain ad animals
e viandants. Entant ch’ils viandants sa
movan il pli savens a moda quieta e na
dattan betg en egl, chaschunan ils ci-
clists cun lur tempos relativamain auts
sco er cun lur cumparsa andetga reac-
ziuns da stress tar ils animals selvadis. Ils
animals associeschan cun l’avischina-
ziun sperta e silenziusa in’attatga e fu-
gian savens sur grondas distanzas. Ma
betg sulettamain per la selvaschina, den-

tant er pe ils viandants pon las ciclistas
ed ils ciclists daventar in problem, sur-
tut il mument cur che domadus dovran
las medemas sendas da guaud. Tgi che
va a spass tschertga la quietezza e la con-
templaziun, tgi che va cun velo tscher-
tga perencunter la sfida corporala.
Uschia èn gia programmads conflicts
per part agressivs.

Sin viadi en il guaud
Sut il moto «Sajas fair envers la natira»
ha il departement chantunel d’educa-
ziun, cultura e protecziun da l’ambient
publitgà 1996 recumandaziuns per

l’utilisaziun dal guaud. Per realisar occu-
renzas organisadas valan las directivas da
la regenza. Uschia ston ins annunziar
occurenzas grondas e dumandar ina per-
missiun per questas. Ultra da quai ha il
servetsch chantunal forestal en collavu-
raziun cun ils representants d’interess
correspundents en il rom da la planisa-
ziun dal svilup forestal da zavrar or terri-
toris da guaud ch’èn adattads per occur-
renzas sportivas. En tals cas ston ins
ponderar ils interess a moda exten-
dida.Il guaud na tutga betg als animals,
als chatschadurs u als selviculturs, ma-
bain a nus tuts! Perquai ston ins er com-
munablamain avair tgira dal guaud.

Reglas minimalas
da sa depurtar

• Betg ciclar per travers tras il gu-
aud

• Respectar il dretg da precedenza
dals viandants

• Tscherner rutas marcadas per ve-
los da muntogna u sendas da
viandar largias

• Tegnair distanza da zonas da
protecziun da natira e da reviers
da schanetg

• Betg ciclar sin sendas stretgas
• Respectar las signalisaziuns e las

infurmaziuns dal servetsch fore-
stal

• Evitar caneras
• Observar il temp d’allevament

da la selvaschina (mars fin fana-
dur)

• Betg laschar enavos ruments

Il guaud vegn duvrà pli e pli fitg sco lieu da recreaziun. LQ

Prest entscheiva la
stagiun da pesca.
Avon salva l’Uniun
cantunala dils pe-
scadurs dil Gri-
schun denton aunc
sia radunonza da
delegai a Bondo en
Bergaglia. LQ 

